
43

Se Maboia ô to Dio tanto ô l’è sordo

A-a voxe da raxon e da pietæ,

Se ô l’è de sangue ûmano tanto ingordo

Saivo capaçe de levâghe a sæ,

E de dâ a-i so ministri ûn arregordo

Esemplare, se foîse in libertæ;

Ma ûn Dio e di compagni n’ho mi asci:

E lô, spero, giustizia ä fän per mi!...


44

E chi a testa in sciô çeppo stando in pê

O chinava: Gadisa a dava un crio;

O cacico ô l’ëa tûtto fêua de lê;

O popolo ô l’ëa quæxi intenerio,

E ad onta de l’oracolo do Çê

E do so sacerdote inviperio

De sentimento ô paiva zà diviso,

E ô boia de dâ a botta ô l’ëa indeciso.


45

Allôa fûrioso Opai ô l’arrancava

D’in te moen do carnefice perplesso

O tamacco pesante, e zà ô l’alzava

Pe dâ ô gran colpo ä vittima lê stesso;...

Ma Gadisa in to mezo a se slançava

Risolûta e mettendose dappresso

A Diego a l’appoggiava lesta lesta

Sorve a testa do mæximo a so testa.


46

Animo avanti, boia maledetto,

A criava a-ô sacerdote empio e indiscreto;

Tia pû zù ô colpo, dov’ò l’ëa diretto:

Se con træ ô sacrifizio ô l’è completo,

O sä con quattro vittime perfetto:

Maboia ô sä contento: vivi queto:

Mi m’è ciû cao d’ûnime a ûn innocente

Morto, che a ûn ommo barbaro vivente!..

